
GOUVÈNÈ HOCHUL SIYEN LWA KI ETABLI YON MEMORYAL NAN ETA NOUYÒK 
POU ONORE VIKTIM AK SIVIVAN OLOKÒS LA  

  
Lwa S5784/A7614 kreye yon memoryal pèmanan pou olokòs la nan Empire State 

Plaza nan Albany  
  

Memoryal la pral onore viktim ak sivivan Olokòs la epi sèvi kòm yon rapèl sou 
danje antisemitis, rasis, ak tout fòm entolerans  

  
  

Gouvènè Kathy Hochul te siyen yon lwa jodi a pou etabli yon memoryal Eta Nouyòk nan 
Empire State Plaza Gouvènè Nelson A. Rockefeller nan Albany pou rekonèt viktim ak 
sivivan Olokòs la. Nan moman kote antisemitis ap ogmante nan Eta Nouyòk ak atravè 
nasyon an, memoryal la pral edike elèv yo ak popilasyon an sou Olokòs la epi sèvi kòm 
yon rapèl sou danje antisemitis, rasis, ak tout fòm entolerans.  
  
"Avèk premye Memoryal Olokòs ki sipòte pa eta a, nou ap onore viktim ak sivivan 
Olokòs la pandan n ap asire tout vizitè yo gen yon kote pou sonje ak reflechi sou sa 
kominote Jwif la te andire," Gouvènè Hochul te deklare. "Nouyòk pa tolere rayisman 
nan okenn fòm, epi ak memoryal sa a, nou reyafime angajman nou pou nou elimine 
antisemitis epi garanti yon avni ki gen lapè ak pwogrè pou tout moun."  
  
Lwa S5784/A7614 bay Biwo Sèvis Jeneral (Office of General Services, OGS) Eta a 
responsablite pou sipèvize konsepsyon, pwogramasyon ak plasman Memoryal Olokòs 
Nouyòk la sou Empire State Plaza nan Albany. Memoryal la pral vin ajoute ak lòt ki deja 
sou Plaza a kòm espas espesyal pou sonje ak rann omaj, epi li ap bay vizitè yo 
opòtinite pou reflechi sou pwoblèm ki touche rasin sosyete nou an.  
  
Komisè Biwo Sèvis Jeneral Eta Nouyòk la, Jeanette Moy, te deklare, "OGS fyè 
dèske l ap pran swen epi asire antretyen memoryal ki sou Empire State Plaza yo, ki 
onore Nouyòkè yo. Nouvo memoryal sa a ki dedye a viktim Olokòs la p ap sèlman asire 
memwa yo rete vivan, men li pral tou sèvi kòm yon rapèl pèmanan sou responsablite 
kolekti nou pou nou kanpe kont enjistis ak entolerans nan eta nou an."  
  
Senatè Eta Patricia Fahy te deklare, "Lè nou di, 'Jamè Ankò', nou dwe aji pou mo sa 
yo gen sans vre. Kreye yon Memoryal Olokòs espesyal kote sivivan yo, manm fanmi yo, 
ansanm ak tout kominote a ka rasanble pou reflechi ak sonje, ap imòtalize memwa sis 



milyon Jwif ak plizyè milyon lòt moun ki mouri anba men nazis, fasis, ak Banalite Mal. 
Entolerans ak prejije kontinye egziste epi gaye sèlman lè bon moun rete san fè anyen, 
epi Memoryal sa a vin fòtifye angajman Nouyòk ak rejyon Kapital la pou goumen kont 
rayisman kèlkeswa kote li kache. Mwen remèsye Gouvènè Hochul dèske li siyen lwa 
mwen an ansanm ak Manm Asanble Romero, epi dèske li asire Eta Nouyòk rete yon 
espas kote moun tout orijin byenvini, jwenn sipò ak pwoteje."  
  
Manm asanble Gabriella Romero te deklare, "Kòm moun ki pote lwa sa a, mwen 
vrèman fyè dèske mwen ka ede fè memoryal sa a tounen yon reyalite. Nan yon epòk 
kote rayisman ap ogmante, Nouyòk dwe chwazi klète—epi ak pwojè lwa sa a, nou 
chwazi sonje, edike, ak aji. Memoryal sa a asire ke istwa kouraj, pèt, ak rezistans yo ap 
rete entegre pou tout tan nan lavi sivik Vil Kapital nou an. Mwen rekonesan anvè sivivan 
yo, defansè yo, ak Prezidan Chanm lan, Heastie, dèske yo fè sa posib, epi mwen rete 
angaje pou m konstwi yon avni ki chita sou diyite, sekirite, ak jistis pou tout moun."  
  
Manm Asanble John T. McDonald III, RPh te deklare, "Mwen rekonesan anvè 
Gouvènè Hochul dèske li siyen lwa enpòtan sa a, epi mèsi tou ak kolèg mwen yo, 
Manm Asanble Gabriella Romero ak Senatè Pat Fahy, dèske yo te akonpaye li pandan 
tout pwosesis la. Istwa toujou youn nan pi gwo pwofesè nou yo, e li jis ak kòrèk pou 
Memoryal Olokòs Eta Nouyòk la jwenn plas li isit la nan Vil Kapital la. Memoryal sa a ap 
kanpe kòm yon omaj solanèl pou plizyè milyon lavi ki te pèdi epi pou doulè ak soufrans 
fanmi yo te andire pandan youn nan peryòd ki pi fènwa nan listwa limanite. Li pral sèvi 
tou kòm yon rapèl fò ak yon zouti edikatif pou tout moun ki rete isit la epi pou 
jenerasyon k ap vini yo, pou asire peche pase yo pa janm repete ankò."  
  

Prezidan Capital District Jewish Holocaust Memorial, Dan Dembling, te deklare, 
"Capital District Jewish Holocaust Memorial, Inc. remèsye anpil Gouvènè Hochul dèske 
li reyalize rèv pou tabli yon Memoryal Olokòs pèmanan avèk sipò Eta a nan Nouyòk. 
Nou felisite Senatè Fahy ak Manm Asanble Romero dèske yo prezante lwa enpòtan sa 
a. Depi lè Dr. Michael Lozman te fonde òganizasyon nou an, nou toujou angaje pou 
kreye yon espas pèmanan nan Zòn Kapital la pou onore viktim Olokòs la epi pou edike 
jenerasyon k ap vini yo. Nan moman sa a kote antisemitis la tèlman monte ak diskou yo 
fè nou sonje epòk Nazi a, nesesite pou nou sonje Olokòs la enpòtan anpil. Jan nou te 
imajine li, Memoryal sa a ap gen yon enpak nan tout eta a paske l ap ede edike moun 
sou konsekans prejije lè yo pa kontwole yo, epi nou espere sa ap enspire tout moun 
Nouyòk pou yo kanpe kont lènmi ak rayisman nan tout fòm li yo. Nou swete travay 
ansanm ak Biwo Sèvis Jeneral Eta Nouyòk la nan planifikasyon ak devlopman 
moniman enpòtan sa a pou Eta Nouyòk."  
  

Etablisman memoryal sa a kontinye efò Gouvènè a ap fè pou konbat prejije rasyal, 
antisemitis ak tout fòm entolerans nan tout Nouyòk. Nan bidjè ane fiskal 2026 yo te 
adopte a, Gouvènè Hochul te garanti 35 milyon dola pou pwogram Sekirize Kominote 
yo Kont Krim Rayisans (Securing Communities Against Hate Crimes, SCAHC). 
Sibvansyon sa yo bay finansman pou ranfòse sekirite pou kèk òganizasyon ki a risk pou 
krim rayisans oswa atak akoz ideyoloji, kwayans, ak misyon yo.  

Anba lidèchip Gouvènè Kathy Hochul, Nouyòk te lanse premye plan pou konbat 
antisemitis nan tout eta a, epi te mande Divizyon Dwa Moun Eta Nouyòk la pou yo 
etabli Inite kont Prevansyon Rayisans ak Prejije (Hate and Bias Prevention Unit, HBPU) 
pou ede kominote yo konbat prejije ak diskriminasyon. Sa pa gen lontan, Gouvènè a te 
siyen lwa ki mande pou chak kanpis kolèj nan Eta Nouyòk nonmen yon kòdonatè Tit VI 
pou jere kesyon diskriminasyon.  

